ԱՄՓՈՓԱԹԵՐԹ
Հայաստանի Հանրապետության քաղաքացիական օրենսգրքում  փոփոխություններ և  լրացումներ կատարելու մասին, Տեղական ինքնակառավարման մասին Հայաստանի Հանրապետության օրենքում լրացումներ կատարելու մասին, Երևան քաղաքում տեղական ինքնակառավարման մասին Հայաստանի Հանրապետության օրենքում լրացումներ կատարելու մասին,  Քաղաքաշինության մասին Հայաստանի Հանրապետության օրենքում լրացումներ կատարելու մասին, Հայաստանի Հանրապետության վարչական իրավախախտումների վերաբերյալ օրենսգրքում  փոփոխություններ և  լրացումներ կատարելու մասին, Հայաստանի Հանրապետության քրեական օրենսգրքում  փոփոխություններ և  լրացում կատարելու մասին, Հայաստանի Հանրապետության հողային օրենսգրքում  փոփոխություններ և լրացում կատարելու մասին   օրենքների նախագծերի փաթեթի

	1. ՀՀ տարածքային կառավարման և ենթակառուցվածքների նախարարություն

	1. Տարածքային կառավարման և ենթակառուցվածքների նախարարությունը «Քաղաքացիական օրենսգրքում փոփոխություններ և լրացումներ կատարելու մասին» ՀՀ օրենքի և հարակից օրենսդրական նախագծերի լրամշակված տարբերակների վերաբերյալ հայտնում է, որ քննարկման է ներկայացրել ՀՀ մարզպետարաններ և Երևանի քաղաքապետարան: Նախագիծը ՀՀ մարզպետարանների կողմից արժանացել է հավանության:
Շիրակի մարզպետարանի կողմից առաջարկվել է քննարկել «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացումներ կատարելու մասին» ՀՀ օրենքի նախագծի՝ Համայնքի ղեկավարի կողմից պետության կամ համայնքային սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում չկայացնելու մասին լրացնող հոդվածում (հոդված 2՝ ՎԻՎՕ-ի 157.17 լրացվող հոդված) ինքնակամ կառույցի հայտնաբերման փաստի (դիմում, բողոք, զեկուցագիր) արձանագրումից ու հաստատումից հետո համայնքի ղեկավարի կողմից պետության կամ համայնքային սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում կայացնելու որոշակի ժամկետի (օրինակ՝ 10 աշխատանքային օր) ամրագրման հարցը:
Այդ կապակցությամբ առաջարկում ենք «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացումներ կատարելու մասին» ՀՀ օրենքի նախագծի 2-րդ հոդվածում «Համայնքի ղեկավարի» բառերից առաջ լրացնել «Ինքնակամ կառույցի հայտնաբերման փաստի (դիմում, բողոք, զեկուցագիր) արձանագրումից ու հաստատումից հետո տասը աշխատանքային օրվա ընթացքում» բառերը:

	1. Չի ընդուվել
Համայնքի ղեկավարի կողմից ինքնակամ կառույցի քանդման (ապամոնտաժման) մասին որոշում կայացնելու ընթացակարգը, այդ թվում՝ վարույթի իրականացման ժամկետները, կարգավորվում են Վարչարարության հիմունքների և վարչական վարույթի մասին օրենքով: 
Հարկ է նշել, որ , ըստ նշված օրենքի 46-րդ հոդվածի 1-ին մասի, վարչական վարույթի առավելագույն ժամկետը 30 օր է: Օրենքով կարող են սահմանվել հատուկ` 30 օրից կարճ կամ ավելի երկար ժամկետներ: Այս առումով «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացումներ կատարելու մասին» ՀՀ օրենքի նախագծով վարույթի իրականացման ավելի կարճ ժամկետների նախատեսման անհրաժեշտությունը կարծում ենք՝ բացակայում է, քանի որ գործող կարգավորումների պայմաններում հնարավոր է ապահովել վարչական վարույթի բաղմակողմանիությունը, լրիվությունը և օբյեկտիվությունը:

	2. Լոռու մարզպետարանի կողմից առաջարկվել է «Հայաստանի Հանրապետության քաղաքացիական օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի հոդված 1-ի 6-րդ կետում՝ 
1. «Ուրիշի» բառը փոխարինել «Այլ անձի» բառերով:  
2.«հողամասի սեփականատիրոջ հաշվին» բառերը փոխարինել «ինքնակամ կառույցը կառուցած անձի միջոցների հաշվին» բառերով: 
Հարակից օրենսդրական նախագծերի վերաբերյալ ՀՀ Լոռու մարզպետարանը դիտողություններ ու առաջարկություններ չունի:

	2. Չի ընդունվել
1.Եզրույթի կիրառումը պայմանավորված է Քաղաքացիական օրենսգրքում կիրառվող եզրութաբանության միասնականության ապահովման անհրաժեշտությամբ:
2. Քաղաքացիական օրենսգրքի 188-րդ հոդվածի 3-րդ մասի 3-րդ պարբերության համաձայն՝  ուրիշի հողամասում ինքնակամ կառույց իրականացրած անձը պարտավոր է հատուցել հողամասի սեփականատիրոջը հասցրած վնասը, ներառյալ՝ ինքնակամ կառույցի քանդման և հողամասի նախկին վիճակի վերականգնման ծախսերը: Հաշվի առնելով նշված իրավակարգավորման առկայությունը՝ կարծում ենք, որ առաջարկվող փոփոխության կատարման անհրաժեշտությունը բացակայում է:

	3. Վայոց ձորի մարզպետարանի կողմից ներկայացվել է հետևյալ դիրքորոշումը՝
Քաղաքացիական օրենսգրքի 188-րդ հոդվածում նախատեսվող փոփոխությունների մասով ներկայացնում ենք, որ սահմանելով բոլոր ինքնակամ կառույցների օրինական չճանաչվելու և քանդման ենթակա լինելու նորմը, խնդրին ցուցաբերվել է միակողմանի մոտեցում, ինչն օրենքը գործելուց հետո կհանգեցնի ածանցյալ խնդիրների: Մասնավորապես, կարծում ենք, որ սահմանվող դրույթները տեղին են հատկապես քաղաքային և գլխավոր հատակագիծ ունեցող բնակավայրերի համար, սակայն գյուղական բնակավայրերում բնակիչներին կզրկեն իրենց սեփական տնամերձ հողամասում որևէ կցակառույց կամ այլ օժանդակ շինություն կառուցելու հնարավորությունից: Սահմանված կարգով շինարարություն իրականացնելիս համապատասխան փաստաթղթեր ձեռք բերելու համար պահանջվում է ժամանակ և ֆինանսական միջոցներ, ուստի, կարծում ենք, որ գյուղական բնակավայրերում սեփական հողամասում օժանդակ շինություններ կառուցելու համար նպատակահարմար է սահմանել բացառություն՝ հաշվի առնելով բնակչության հիմնականում վճարունակ չլինելը:
Առաջարկվում է «Հայաստանի Հանրապետության քաղաքացիական օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի  նախագծի 1-ին հոդվածի 1-ին մասի 2-րդ կետով նախատեսվող 1.1 հոդվածը շարադրել հետևյալ խմբագրությամբ՝ 
«1.1. Ինքնակամ կառույցը չի կարող ճանաչվել օրինական և ենթակա է քանդման (ապամոնտաժման)` բացառությամբ Կառավարության կողմից սահմանված դեպքերի: Նման կառույցի քանդման (ապամոնտաժման) կարգը, ժամկետները և բացառությունները սահմանվում են Կառավարության որոշմամբ:»:

	3. Չի ընդունվել
Նախագծով առաջարկվող իրավակարգավորումների սահմանումը պայմանավորված է բոլոր դեպքերում առանց թույլտվության կամ թույլտվությամբ սահմանված պայմանների կամ քաղաքաշինական նորմերի և կանոնների էական խախտումներով՝ ինքնակամ շինությունների կառուցման բացառման, ինչպես նաև պետական և համայնքային հողամասերի արդյունավետ տնօրինման և օգտագործման  ապահովման անհրաժեշտությամբ: Այս առումով, գտնում ենք, որ ինքնակամ կառույցի բոլոր ձևերի արգելման  ընդհանուր պահանջից Կառավարության կողմից բացառությունների նախատեսումը չի ապահովի հետապնդվող նպատակի արդյունավետ և ամբողջ ծավալով իրականացումը: Հարկ է նաև նշել, որ, ըստ Նախագծի անցումային դրույթների, մինչև օրենքն ուժի մեջ մտնելը կառուցված ինքնակամ կառույցների վրա տարածվելու են ներկայումս գործող կարգավորումները, այդ թվում` դրանց հիման վրա ընդունված ենթաօրենսդրական ակտերի դրույթները:  

	4. Արմավիրի մարզպետարանի կողմից առաջարկվել է.
«Քաղաքացիական օրենսգրքում փոփոխություններ և լրացումներ կատարելու մասին» ՀՀ օրենքի նախագծի 1-ին հոդվածի մասերի համարակալումը համապատասխանեցնել «Նորմատիվ իրավական ակտերի մասին» ՀՀ օրենքի 14-րդ հոդվածի 3-րդ մասի պահանջներին, համաձայն որի` օրենսդրական ակտերում հոդվածները բաժանվում են «մասեր» կոչվող միայն համարակալված պարբերությունների: Հոդվածների մասերը կարող են բաժանվել միայն համարակալված կետերի, կետերը` միայն համարակալված ենթակետերի:
«Քաղաքացիական օրենսգրքում փոփոխություններ և լրացումներ կատարելու մասին» ՀՀ օրենքի նախագծի 1-ին հոդվածի 6-րդ ենթակետում շարադրած 3-րդ մասի 2-րդ պարբերությունում` «նախկին վիճակի վերականգնման` հողամասի սեփականատիրոջ հաշվին:» բառերը փոխարինել «նախկին վիճակի վերականգնման` կառուցապատողի հաշվին:» բառերով` հաշվի առնելով այն հանգամանքը, որ նշված իրավիճակը ստեղծվել է կառուցապատողի  կողմից:

	4. Չի ընդունվել
Քաղաքացիական օրենսգրքում փոփոխություններ և լրացումներ կատարելու մասին ՀՀ օրենքի նախագծի 1-ին հոդվածի մասերի համարակալումը իրականացվել է հիմք ընդունելով Նորմատիվ իրավական ակտերի մասին ՀՀ օրենքի 14-րդ հոդվածով նախատեսված կարգավորումները:
Քաղաքացիական օրենսգրքի 188-րդ հոդվածի 3-րդ մասի 3-րդ պարբերության համաձայն՝  ուրիշի հողամասում ինքնակամ կառույց իրականացրած անձը պարտավոր է հատուցել հողամասի սեփականատիրոջը հասցրած վնասը, ներառյալ՝ ինքնակամ կառույցի քանդման և հողամասի նախկին վիճակի վերականգնման ծախսերը: Հաշվի առնելով նշված իրավակարգավորման առկայությունը՝ կարծում ենք, որ առաջարկվող փոփոխության կատարման անհրաժեշտությունը բացակայում է:



	2. ՀՀ ֆինանսների նախարարություն

	1. «Քաղաքացիական օրենսգրքում փոփոխություններ և լրացումներ կատարելու մասին» ՀՀ օրենքի նախագծի (այսուհետ՝ Նախագիծ) 2-րդ հոդվածի 2-րդ մասի համաձայն՝ մինչև սույն օրենքն ուժի մեջ մտնելը կառուցված ինքնակամ կառույցների վրա տարածվում են մինչև սույն օրենքի ուժի մեջ մտնելը գործող կարգավորումները, այդ թվում` դրանց հիման վրա ընդունված ենթաօրենսդրական ակտերի դրույթները:
Այս կապակցությամբ հարկ է նկատի ունենալ, որ հնարավոր է իրավիճակ, երբ մինչև օրենքի ուժի մեջ մտնելն օրենքով սահմանված կանոնների պահպանմամբ կառուցվող կառույցն ինքնակամ կառույցի կարգավիճակ ձեռք կբերի արդեն իսկ օրենքի ուժի մեջ մտնելուց հետո որևէ պայմանի խախտմամբ շինարարության դեպքում (օրինակ՝ շինարարությունը շարունակվել է թույլտվության ժամկետի երկարաձգման բացակայության պայմաններում, ընդ որում, կարծում ենք, էական չէ առանց թույլտվության շինարարություն իրականացնելու ժամանակահատվածը կամ ինչ ավարտվածության աստիճանից է շարունակվել շինարարությունը,) և այս դեպքում ըստ Նախագծի վերջինիս վրա կտարածվի օրենքի ուժի մեջ մտնելուց հետո գործող կարգավորումները։ 
Տվյալ պարագայում ստացվում է, որ մինչև օրենքի ուժի մեջ մտնելն օրենքով և այլ իրավական ակտերով սահմանված կանոնների պահպանմամբ և միայն օրենքի ուժի մեջ մտնելուց հետո որևէ խախտման հիմքով ինքնակամ կառույցի կարգավիճակ ձեռք բերած կառույցը ենթակա կլինի քանդման կամ ապամոնտաժման (անկախ ավարտվածության աստիճանից), քանի որ մինչև, օրինակ, թույլտվության ժամկետի լրանալը, անկախ նոր կարգավորումների ուժի մեջ մտնելու հանգամանքից, նշված կառույցը համարվելու է օրինական։ 
Մինչդեռ այն կառույցը, որը, ըստ էության, կառուցվել է օրենքով և այլ իրավական ակտերով սահմանված կարգով այդ նպատակի համար չհատկացված հողամասում կամ առանց թույլտվության կամ թույլտվությամբ սահմանված պայմանների կամ քաղաքաշինական նորմերի և կանոնների էական խախտումներով, սակայն ինքնակամ կառույցի կարգավիճակ է ձեռք բերել մինչև օրենքի ուժի մեջ մտնելը, ենթակա կլինի օրինականացման մինչև սույն օրենքի ուժի մեջ մտնելը գործող կարգավորումների շրջանակներում։ Հետևաբար առաջարկում ենք Նախագծի 2-րդ հոդվածի 2-րդ մասի կարգավորումները տարածել ոչ թե «մինչև սույն օրենքն ուժի մեջ մտնելը կառուցված ինքնակամ կառույցների», այլ այն կառույցների վրա, որոնց շինարարությունը սկսել է մինչև սույն օրենքն ուժի մեջ մտնելը:

	1. Չի ընդունվել
Նախագծի նպատակն ընդհանրապես, և քննարկվող անցումային դրույթի նպատակը, մասնավորապես,  օրենքի ուժի մեջ մտնելուց հետո կառուցված ինքնակամ շինարարության և ինքնակամ կառույցների օրինականցման բացարձակ արգելք սահմանելն է: Մասնավորապես, «Քաղաքացիական օրենսգրքում փոփոխություններ և լրացումներ կատարելու մասին» ՀՀ օրենքի նախագծի 2-րդ հոդվածի 2-րդ մասի կարգավորումները  մինչև սույն օրենքն ուժի մեջ մտնելը շինարարությունը սկսված կառույցների վրա տարածելու դեպքում օրինկանացման ենթակա կլինեն օրենքի ուժի մեջ մտնելուց հետո Քաղաքացիական օրենսգրքի 188-րդ հոդվածով նախատեսված պահանջների խախտմամբ կառուցվող շենքերը և շինությունները, ինչը, կարծում ենք, չի բխում ներկայացված նախագծերի փաթեթի նպատակից:


	2. Նախագծի 2-րդ հոդվածի 3-րդ մասով նախատեսվում է, որ սույն օրենքի ուժի մեջ մտնելուց հետո օրինականացման ենթակա է կիսակառույց ինքնակամ կառույցի՝ մինչև սույն օրենքն ուժի մեջ մտնելու պահի դրությամբ կառուցված հատվածը՝ սույն հոդվածի 
2-րդ մասով նախատեսված կարգով։ 
Առաջարկում ենք նշված մասը խմբագրել, քանի որ, առհասարակ, անհասկանալի ու անորոշ է «կիսակառույց ինքնակամ կառույց» հասկացությունը։ Բացի այդ, պարզ չէ, թե ինքնակամ կառույցի կիսակառույց լինելու մակարդակը գործնականում ինչպես է օբյեկտիվորեն գնահատվելու կամ ինչ չափանիշներով։ Լրացուցիչ հիմնավորման կարիք ունի նաև Նախագծի 2-րդ հոդվածի 4-րդ մասով նախատեսված կարգավորման գործնական կիրառման օբյեկտիվ հնարավորությունը. մասնավորապես, արդյո՞ք օբյեկտիվորեն հնարավոր է քանդել կառույցի՝ օրենքն ուժի մեջ մտնելուց հետո կառուցված հատվածը:

	2. Չի ընդունվել
«Կիսակառույց ինքնակամ կառույց» եզրույթի ընտրությունը պայմանավորված է օրենսդրությամբ կիրառվող եզրութաբանության միասնականության ապահովման անհրաժեշտությամբ: Մասնավորապես, նշված եզրույթը օգտագործվում է նաև ՀՀ Հողային օրենսգրքում, ինչպես նաև ՀՀ կառավարության 2006 թվականի մայիսի 18-ի 912-Ն որոշմամբ: 
Անդրադառնալով ինքնակամ կառույցի կիսակառույց լինելու մակարդակը որոշելու հարցին՝ հարկ է նշել, որ այն որոշվում է օրենսդրությամբ սահմանված կարգով: Մասնավորապես, ներկայումս ուժի մեջ է և գործում է նաև ՀՀ կառավարության 2003 թվականի մայիսի 29-ի 645-Ն որոշումը: 
Կառույցի՝ օրենքն ուժի մեջ մտնելուց հետո կառուցված հատվածը քանդելու օբյեկտիվ հնարավորության հարցի վերաբերյալ կարծում ենք, որ նշված հարցը չի ներառվում սույն օրենքի կարգավորման առարկայում և այն հարկ է քննարկել նաև՝ նկատի ունենալով ՀՀ կառավարության 2015 թվականի մարտի 19-ի 596-Ն որոշմամբ նախատեսված իրավակարգավորումները: Բացի այդ, կառուցված հատվածի քանդման վերաբերյալ իրավակարգավորումները նախատեսվում է սահմանել Կառավարության որոշմամբ:  

	3.Նախագծի 2-րդ հոդվածի 3-րդ մասով սահմանված կարգավորման հետ տրամաբանորեն փոխկապվածության մեջ է գտնվում նաև Նախագծի 2-րդ հոդվածի 4-րդ մասը, որի համաձայն՝ մինչև սույն հոդվածի 3-րդ մասով նախատեսված օրինականացումը կիսակառույց ինքնակամ կառույցը ավարտին հասցնելու շինարարությունը շարունակելն արգելվում է և սույն օրենքն ուժի մեջ մտնելուց հետո կառուցված հատվածի վրա տարածվում են սույն օրենքի 1-ին հոդվածով սահմանված կանոնները:
Այս առումով, նկատի ունենալով նաև գրության 1-ին և 2-րդ կետերով ներկայացված նկատառումները, առաջարկում ենք քննարկել նաև ՀՀ կառավարության 2006թ.մայիսի 18-ի 912-Ն որոշմամբ հաստատված կարգով սահմանված պահանջներին համապատասխան կառուցված կառույցների օրենքի ուժի մեջ մտնելուց հետո օրինականացման հնարավորության հարցը՝ հաշվի առնելով այն հանգամանքը, որ կարգով սահմանված են որոշակի չափորոշիչներ, պայմաններ, որոնցից որևէ մեկի բացակայությունը կամ թերի լինելը, ըստ էության, հիմք կարող է հանդիսանալ Նախագծի 2-րդ հոդվածի 4-րդ մասի ուժով կառույցը օրինականացնելու հնարավորությունից զրկելու համար։

	3. Չի ընդունվել
Քաղաքացիական օրենսգրքում փոփոխություններ և լրացումներ կատարելու մասին» ՀՀ օրենքի 2-րդ հոդվածի 4-րդ մասով նախատեսված կարգավորման նպատակն է մինչև ինքնակամ կառույցի օրինականացումը դրա ավարտին հասցնելուն ուղղված շինարարության իրականացման կանխումն է: Այսպիսով, անձը հնարավորություն կունենա շարունակել շինարարությունը ինքնակամ կառույցի օրինականացումից և անհրաժեշտ թույլտվության ձեռք բերումից կամ օրենսդրությամբ նախատեսված այլ ընթացակարգերի պահպանումից  հետո: Տե՛ս նաև վերևում ներկայացված հիմնավորումները:

	3. Երևանի քաղաքապետարան
	29.09.2021

	
	N 01/07-117848

	1. «Հայաստանի Հանրապետության քաղաքացիական օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի աոաջին հոդվածից առաջարկում ենք հանել 5-րդ կետի «ա.» պարբերությունը, որով քաղաքացիական օրենսգրքի 188-րդ հոդվածի 3-րդ մասի 1-ին պարբերությունում «ինքնակամ կառույցը» բառերից հետո լրացվում է «՝ առանց դատարան դիմելու» բառերը, քանի որ դրա կարգավորման անհրաժեշտությունը չկա:
	1.Չի ընդունվել
Նշված իրավակարգավորումը նախատեսվել է՝ ելնելով իրավական որոշակիության ապահովման, ինչպես նաև գործնականում հնարավոր տարընկալումներից խուսափելու  անհրաժեշտությունից: 

	2. «Երևան քաղաքում տեղական ինքնակառավարման մասին» Հայաստանի Հանրապետության օրենքում լրացումներ կատարելու մասին» և «Տեղական ինքնակառավարման մասին»  Հայաստանի Հանրապետության օրենքում լրացումներ կատարելու մասին» Հայաստանի Հանրապետության օրենքների նախագծերով կատարված լրացումներով օրենքների համապատասխան մասերը լրացվում են երկու առանձին կետերով, որոնք ըստ էության նույն լիազորությունն է, այն է՝ համայնքի ղեկավարին վերապահվում է համայնքային սեփականություն հանդիսացող հողամասերում ինքնակամ շինության քանդման լիազորություն, ուստի առաջարկում եմ համապատասխան կետերը միացնել և շարադրել մեկ կետում:

	2. Ընդունվել է
«Երևան քաղաքում տեղական ինքնակառավարման մասին» Հայաստանի Հանրապետության օրենքում լրացումներ կատարելու մասին» և «Տեղական ինքնակառավարման մասին»  Հայաստանի Հանրապետության օրենքում լրացումներ կատարելու մասին» օրենքների նախագծերում կատարվել են համապատասխան փոփոխություններ:

	3. «Քաղաքաշինության մասին» Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքի նախագծով նախատեսվում է մեկից ավելի լրացում, հետևաբար անհրաժեշտ է նախագծի վերնագրում «լրացում» բառը փոխարինել «լրացումներ» բառով:

	3. Ընդունվել է
Նախագծում կատարվել են համապատասխան փոփոխություններ:

	4.«Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի 1-ին հոդվածով նոր խմբագրությամբ շարադրվող Վարչական իրավախախտումների վերաբերյալ օրենսգրքի 154-րդ հոդվածի վերանագիրն առաջարկում ենք շարադրել հետևյալ խմբագրությամբ.

«հոդված 154. Շենքեր և շինություններ ինքնակամ կառուցելը կամ վերակառուցելը կամ տեղադրելը, ինքնակամ շինարարության կասեցման դեպքում շենքեր և շինություններ ինքնակամ կառուցելը կամ վերակառուցելը կամ տեղադրելը շարունակելը»:

	4.Ընդունվել է
Նախագծում կատարվել է փոփոխություն:    


	5. Նոր խմբագրությանբ շարադրվող Վարչական իրավախախտումների վերաբերյալ օրենսգրքի 154-րդ հոդվածի 1-ին մասից հանել «, ինչպես նաև անհատական բնակելի տներում կամ ստորաբաժանված կամ բազմաբնակարան շենքերում կամ շենքերին կից» բառերը, նույն մասում «օրենքով» բառից առաջ լրացնել «կամ» բառը:

	5. Չի ընդունվել
Հարկ է նշել, որ առաջարկվող իրավակարգավորումը նախատեսվել է՝  Քաղաքացիական օրենսգրքի 188-րդ հոդվածով սահմանված ինքնակամ կառույցի հասկացության բովանդակությունը հաշվի առնելով: Միևնույն ժամանակ Նախագծով նոր խմբագրությամբ շարադրվող հոդվածում «, ինչպես նաև անհատական բնակելի տներում կամ ստորաբաժանված կամ բազմաբնակարան շենքերում կամ շենքերին կից» բառերի նախատեսումը անհրաժեշտ է նշված վայրերում ինքնակամ կառույցների բացառումն ապահովելու նպատակով: 

	4. ՀՀ Քաղաքաշինության կոմիտե
	04.10.2021

	
	N 01/18/8986-2021

	Դիտողություններ և առաջարկներ չկան:

	

	5. Վարչապետի աշխատակազմի տեսչական մարմինների աշխատանքների համակարգման գրասենյակ 
	25.09.2021

	
	N /51.2/33054-2021

	1. Հիմք ընդունելով «Նորմատիվ իրավական ակտերի մասին» օրենքի 18-րդ հոդվածի 3-րդ մասը և 21-րդ հոդվածի 7-րդ մասը՝ առաջարկում եմ բոլոր նախագծերի առաջին էջի վերևի աջ անկյունում նշել «ՆԱԽԱԳԻԾ» բառը, նախագծերում օրենքների կրճատ անվանումները հիշատակելիս հանել «Հայաստանի Հանրապետություն» բառերը, իսկ  Քաղաքացիական օրենսգրքում փոփոխություններ և լրացումներ կատարելու մասին» օրենքի նախագծի 1-ին հոդվածում օրենսգրքի լրիվ անվանումը հիշատակելիս նշել նաև դրա հերթական համարը:

	1. Մասամբ է ընդունվել
 Քաղաքացիական օրենսգրքում փոփոխություններ և լրացումներ կատարելու մասին» օրենքի նախագծի 1-ին հոդվածում օրենսգրքի լրիվ անվանումը հիշատակելիս հիմք է ընդունվել «Նորմատիվ իրավական ակտերի մասին» օրենքի 18-րդ հոդվածի 5-րդ մասը:

	2.«Տեղական ինքնակառավարման մասին» օրենքում լրացումներ կատարելու մասին» օրենքի նախագծի 1-ին հոդվածի 2-րդ կետի համաձայն՝ 8-րդ կետով նախատեսված համայնքային սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում չկայացնելու հիմքով համայնքի ղեկավարին վարչական պատասխանատվության ենթարկելու վերաբերյալ ուժի մեջ մտած վարչական ակտում նշված ժամկետում համայնքի ղեկավարը կայացնում է համայնքային սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում։ «Վարչական իրավախախտումների վերաբերյալ օրենսգրքում փոփոխություններ և լրացումներ կատարելու մասին» օրենքի նախագծի 2-րդ և 3-րդ հոդվածների համաձայն՝ համայնքի ղեկավարի կողմից քանդման մասին որոշում չկայացնելու դեպքում համայնքի ղեկավարին վարչական պատասխանատվության ենթարկելու մասին որոշումը կայացնելու է Քաղաքաշինության, տեխնիկական և հրդեհային անվտանգության տեսչական մարմինը (այսուհետ՝ Տեսչական մարմին):
	Քննարկվող կարգավորման հետ կապված անհրաժեշտ եմ համարում անդրադառնալ գործող օրենսդրությամբ Տեսչական մարմնի համար նախատեսված վերահսկողական գործիքակազմին և վերահսկողության արդյունքում կայացվող որոշումների բովանդակությանը: Այսպես, Տեսչական մարմնի կողմից քննարկվող վարչական իրավախախտումը բացահայտելու միակ վարչական գործիքը տեղական ինքնակառավարման մարմիններում ստուգումների իրականացումն է: Ստուգումների իրականացման գործընթացը կարգավորվում է «ՀՀ-ում ստուգումների կազմակերպման և անցկացման մասին» օրենքով, որի 6-րդ հոդվածի 1-ին մասի 7-րդ պարբերության համաձայն՝ ստուգող մարմնի պաշտոնատար անձը ստուգման ակտի հիման վրա, օրենքով սահմանված իր իրավասությունների շրջանակներում, տնտեսավարող սուբյեկտին տալիս է հանձնարարականներ (կարգադրագրեր) բացահայտված խախտումների և թերությունների վերացման ուղղությամբ` սահմանելով ժամկետներ դրանց վերացման համար: Միևնույն ժամանակ, Տեսչական մարմնի կողմից բացահայտված վարչական իրավախախտումների վերաբերյալ գործերի վարչական վարույթի հետ կապված հարցերը կարգավորվում են վարչական իրավախախտումների վերաբերյալ օրենսգրքով (այսուհետ՝ ՎԻՎՕ), որի 281-րդ հոդվածի 2-րդ պարբերությունը, կարգավորելով վարչական իրավախախտման գործի վերաբերյալ որոշման բովանդակությունը, չի նախատեսում այդ որոշմամբ խախտումները վերացնելու հանձնարարական տալու և դրա կատարման ժամկետ սահմանելու իրավական հնարավորություն:  Ավելին ՎԻՎՕ 40-րդ հոդվածի համաձայն՝ վարչական տույժ նշանակելը վարչական իրավախախտում կատարած անձին չի ազատում այն պարտականության կատարումից, որը չկատարելու համար նշանակվել էր վարչական տույժ:
	Նշված դրույթներից հետևում է, որ Տեսչական մարմնի վերահսկողության արդյունքում կայացվող վարչական ակտը, որում սահմանվում է բացահայտված խախտումները վերացնելու պահանջը, ինչպես նաև այն կատարելու ժամկետը ստուգման վարույթի արդյունքում տրվող հանձնարարականը կամ կարգադրագիրն է: Ըստ այդմ, առաջարկում եմ քննարկվող դրույթը շարադրել հետևյալ խմբագրությամբ. «քաղաքաշինության բնագավառում վերահսկողություն իրականացնող տեսչական մարմնի՝ խախտումները վերացնելու վերաբերյալ ուժի մեջ մտած վարչական ակտում նշված ժամկետում կայացնում է համայնքային սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում։»:
Առաջարկությունը վերաբերում է նաև քննարկվող նախագծի 1-ին հոդվածի 3-րդ կետով կատարված լրացմանը, ինչպես նաև «Երևան քաղաքում տեղական ինքնակառավարման մասին» օրենքում լրացումներ կատարելու մասին օրենքի նախագծի 1-ին հոդվածով կատարվող լրացումներին: 
Քննարկվող կարգավորումների համատեքստում հարկ է նկատի ունենալ նաև այն հանգամանքը, որ գործող վարչական դատավարության օրենսգիրքը չի նախատեսում պետական կամ տեղական ինքնակառավարման մարմնի կողմից այլ պետական մարմնի կայացրած միջամտող վարչական ակտի վիճարկման ընթացակարգ:

 

	2. Ընդունվել է
Օրենքի նախագծում կատարվել են փոփոխություններ:
Միևնույն ժամանակ, անդրադառնալով ներկայացված կարծիքում արտահայտված՝ գործող վարչական դատավարության օրենսգրքում պետական կամ տեղական ինքնակառավարման մարմնի կողմից այլ պետական մարմնի կայացրած միջամտող վարչական ակտի վիճարկման ընթացակարգ նախատեսված չլինելու վերաբերյալ տեսակետին, հարկ ենք համարում նշել, որ համայնքի ղեկավարին իր լիազորությունների չիրականացման հիմքով վարչական պատասխանատվության ենթարկելու վերաբերյալ վարչական ակտը վերջինիս կողմից ենթակա է բողոքարկման վարչական դատարանում՝ վիճարկման հայց ներկայացնելու միջոցով: 

	 3. «Քաղաքաշինության մասին» օրենքում լրացում կատարելու մասին» օրենքի նախագծի 1-ին հոդվածի 1-ին կետով «Քաղաքաշինության մասին» օրենքի 26-րդ հոդվածում լրացվող 3-րդ պարբերության համաձայն՝ Տեսչական մարմինը կայացնում է համայնքի վարչական սահմաններում գտնվող պետության սեփականություն հանդիսացող հողամասում ինքնակամ կառույցի քանդման (ապամոնտաժման) որոշում, եթե համայնքի ղեկավարը օրենքով սահմանված կարգով վարչական պատասխանատվության է ենթարկվել պետության սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում չկայացնելու համար և ուժի մեջ մտած վարչական ակտով սահմանված ժամկետում համայնքի ղեկավարի կողմից ինքնակամ կառույցի քանդման (ապամոնտաժման) մասին որոշում չի կայացվել:
	Գտնում եմ, որ Տեսչական մարմնի կողմից քննարկվող դրույթով նախատեսվող դեպքերում ինքնակամ կառույցի քանդման (ապամոնտաժման) մասին որոշում չի կարող կայացվել, քանի որ նման որոշման կայացումը չի բխում քաղաքաշինության բնագավառում տեսչական մարմնի՝ որպես պետական մարմնի կարգավիճակի (հատկապես նրա կարգավիճակի տարրեր հանդիսացող նպատակների և խնդիրների) առանձնահատկություններից, առավել ևս վերահսկողության գործառույթի էությունից: Խնդիրը կայանում է նրանում, որ քաղաքաշինության բնագավառում ինքնակամ շինարարության կանխարգելումը, կասեցումը և դրա հետևանքների վերացումը տեղական ինքնակառավարման մարմինների նպատակների և իրավասությունների շրջանակների տիրույթում է, իսկ տեսչական մարմինի նպատակն այս բնագավառում զուտ օրենսդրությամբ սահմանված պահանջների պահպանման ապահովման նպատակով վերահսկողություն իրականցումն է: Վերահսկողության գործառույթի իրականացման շրջանակներում Տեսչական մարմինը, սակայն, չի կարող և չպետք է փոխարինի տեղական ինքնակառավարման մարմնին կամ իրացնի վերջինիս լիազորությունները: Տեսչական մարմնի վերահսկողության բովանդակությունը, ելնելով նաև «Տեսչական մարմինների մասին» օրենքի 6-րդ հոդվածի կարգավորումներից, սպառվում է խախտումները վերացնելու մասին վարչական ակտերի (հանձնարարական, կարգադրագիր, հրահանգներ և ցուցումներ) ընդունմամբ, պատասխանատվության միջոցների կիրառմամբ, վնասի կանխմանն ուղղված գործողությունների իրականացմամբ, սակայն չի կարող վերածվել իրավասու մարմնի լիազորության փաստացի իրականացման: Բացի այդ, Տեսչական մարմինը չունի անհրաժեշտ նյութական միջոցներ քանդումն իրականացնելու համար:

	3. Չի ընդունվել
Քննարկվող դրույթով նախատեսված դեպքերում քաղաքաշինության բնագավառում վերահսկողություն իրականացնող տեսչական մարմնի (այսուհետ՝ Տեսչական մարմին) կողմից ինքնակամ կառույցի քանդման (ապամոնտաժման) մասին որոշում ընդունելը բխում է Տեսչական մարմինների մասին օրենքի 6-րդ հոդվածով նախատեսված  տեսչական մարմիններին վերապահված լիազորությունների շրջանակից: Մասնավորապես, ըստ նշված հոդվածի 1-ին մասի 1-ին կետի՝ տեսչական մարմնի կողմից իրականացվող լիազորությունների թվում է տնտեսավարող սուբյեկտների կողմից (հասկացությունը օրենսդրության տեսանկյունից ներառում է նաև տեղական ինքնակառավարման մարմինները) Հայաստանի Հանրապետության օրենքների և դրանց համապատասխան ընդունված նորմատիվ իրավական ակտերի պահանջների պահպանման նկատմամբ օրենքով սահմանված կարգով վերահսկողության իրականացումը, ներառյալ՝ օրենքով սահմանված դեպքերում և կարգով ստուգումների իրականացումը:  Հարկ է նաև նշել, որ նշված օրենքի 6-րդ հոդվածի 1-ին մասի 8-րդ կետի համաձայն՝ տեսչական մարմինը իրականացնում է նաև այլ լիազորություններ` Հայաստանի Հանրապետության օրենքներով սահմանված դեպքերում:
Վերոնշյալ իրավական նորմերի վերլուծության հիման վրա կարող ենք եզրակացնել, որ օրենքով նախատեսված հստակ դեպքերում Տեսչական մարմնի կողմից ինքնակամ կառույցի քանդման (ապամոնտաժման) որոշման ընդունումը և իր լիազորությունների շրջանակներում նշված որոշման կատարման ապահովումը բխում է Տեսչական մարմնի իրավական կարգավիճակից և գործունեության խնդիրներից և նպատակներից: 
Անդրադառնալով Տեսչական մարմնի կողմից քանդումն իրականացնելու համար անհրաժեշտ նյութական միջոցներ չունենալուն՝  հարկ է նշել, որ քանդումը (ապամոնտաժումը) իրականացնելու վերաբերյալ ընթացակարգը  կնախատեսվի Կառավարության որոշմամաբ՝ հաշվի առնելով նաև կարծիքում ներակայացված դիտարկումը:

	4. «Քաղաքաշինության մասին» օրենքում լրացում կատարելու մասին» օրենքի նախագծի 1-ին հոդվածի 3-րդ կետով օրենքի 26-րդ հոդվածում լրացվող 6-րդ պարբերության համաձայն՝ համայնքի վարչական սահմաններում գտնվող պետության կամ համայնքային սեփականություն հանդիացող հողամասում ինքնակամ կառույց հայտնաբերելու դեպքում հողային պաշարների պետական կառավարման լիազոր մարմինները պարտավոր են այդ մասին Կառավարության սահմանած կարգով և ժամկետներում տեղեկացնել տեսչական մարմնին:
	Գործող օրենսդրությունից, ինչպես նաև «Տեղական ինքնակառավարման մասին» օրենքում լրացումներ կատարելու մասին» և «Երևան քաղաքում տեղական ինքնակառավարման մասին» օրենքների նախագծերի կարգավորումներից հետևում է, որ ինքնակամ շինարարության կանխարգելումը, կասեցումը և դրա հետևանքների վերացումը, ինքնակամ կառույցները քանդելու մասին որոշման կայացումը համայնքի ղեկավարի լիազորությունների շրջանակում է: Այս համատեքստում, անհասկանալի է հողային պաշարների պետական կառավարման լիազոր մարմինների կողմից պետության կամ համայնքային սեփականություն հանդիացող հողամասում ինքնակամ կառույց հայտնաբերելու դեպքում միայն Տեսչական մարմնին տեղեկացնելու պարտականության նախատեսումը: Ուստի, առաջարկում եմ նախագիծը խմբագրել՝ նախատեսելով նաև համայնքի ղեկավարներին տեղեկացնելու պարտականություն:

	4. Ընդունվել է
Նախագծում կատարվել է լրացում:

	5.«Վարչական իրավախախտումների վերաբերյալ օրենսգրքում փոփոխություններ և լրացումներ կատարելու մասին» օերնքի նախագծի 2-րդ հոդվածով ՎԻՎՕ լրացվող 157.17-րդ հոդվածը վարչական պատասխանատվություն է նախատեսում համայնքի ղեկավարի կողմից պետության կամ համայնքային սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում չկայացնելու համար: Նշված դրույթի հետ կապված առաջարկում եմ քննարկել նախատեսվող վարչական պատասխանատվության հետապնդած նպատակը և այդ նպատակին հասնելու համատեքստում ընտրված միջոցի պիտանիությունը: Այսպես, ենթադրվում է, որ համայնքի ղեկավարի համար վարչական պատասխանատվություն նախատեսելու նպատակը ինքնակամ կառույցի քանդումն (ապամոնտաժումն) է: Նախկինում նախագծերի փաթեթի համաձայնեցման փուլում Գրասենյակի կողմից բազմիցս բարձրացվել է այն հարցը, թե ով է փաստացի իրականացնելու պետության կամ համայնքային սեփականություն հանդիսացող հողամասում ինքնակամ կառույցի քանդումը (ապամոնտաժումը): «Տեղական ինքնակառավարման մասին» օրենքի 42-րդ հոդվածի 1-ին մասի 8-րդ կետով նախատեսված կարգավորումը, որի համաձայն՝ համայնքի ղեկավարն ապահովում է ինքնակամ շինարարության հետևանքների վերացումը, ենթադրում է, որ ինքնակամ կառույցի քանդման իրականացումն ապահովելու է համայնքի ղեկավարը: Այս առումով, նախագծի քննակվող դրույթի հետապնդած նպատակի համատեքստում կարծում եմ ավելի պիտանի միջոց կլիներ ոչ միայն ինքնակամ կառույցի քանդման (ապամոնտաժման) մասին որոշում չկայացնելու, այլ  նաև հենց ինքնակամ կառույցը չքանդելու համար վարչական պատասխանատվության նախատեսումը: Այսպես, չի բացառվում, որ համայնքի ղեկավարը կայանցի ինքնակամ շինությունը քանդելու մասին միջամտող վարչական ակտ, սակայն, լինելով այդ վարչական ակտն ընդունած վարչական մարմին (կատարողական մարմին) չհասնի դրա կատարմանը:
	Այս նույն տրամաբանության համատեքստում, եթե պետական և համայնքային սեփականություն հանդիսացող հողամասերում կառուցված ինքնակամ կառույցների քանդման իրականացման ապահովումը համայնքի ղեկավարի պարտականությունն է, առաջարկում եմ Տեսչական մարմնի կողմից վերահսկողության առարկա նախատեսել ոչ միայն համայնքի ղեկավարի կողմից քանդման մասին որոշման կայացումը, այլ նաև հենց ինքնակամ շինարարության հետևանքների վերացումը (որը և կլինի այն խախտումը, որը Տեսչական մարմնի կարգադրագրով կնախատեսվի վերացման ենթակա): Կարծում եմ, որ այս մոտեցումն ավելի համահունչ է նախագծերի փաթեթով հետապնդվող նպատակներին:

	5. Մասամբ է ընդունվել
«Վարչական իրավախախտումների վերաբերյալ օրենսգրքում փոփոխություններ և լրացումներ կատարելու մասին» և «Քրեական օրենսգրքում փոփոխություններ և լրացումներ կատարելու մասին» օրենքների նախագծում համապատասխանաբար վարչական և քրեական պատասխանատվություն է նախատեսվել նաև համայնքի ղեկավարի կողմից իր լիազորությունների շրջանակներում օրենքով և Կառավարության որոշմամբ սահմանված կարգով ինքնակամ կառույցի քանդման (ապամոնտաժման) մասին որոշման կատարումը չապահովելու համար:
Միաժամանակ, Քաղաքաշինության մասին օրենքում լրացումներ կատարելու մասին օրենքի նախագծում նախատեսվել է, որ Տեսչական մարմնի կողմից վերահսկողություն է իրականացվում նաև համայնքի ղեկավարի կողմից իր լիազորությունների շրջանակներում օրենքով և Կառավարության որոշմամբ սահմանված կարգով որոշման կատարման ապահովման նկատմամբ:

	6. Անշարժ գույքի կադաստրի կոմիտե
	25.09.2021

	
	N ՍԹ/8635-2021

	Դիտողություններ և առաջարկներ չկան:

	

	7. Հատուկ քննչական ծառայություն
	05.10.2021

	
	N  18-8368գ-21

	Քաղաքացիական օրենսգրքում փոփոխություններ և լրացումներ կատարելու մասին օրենքի և հարակից օրենսդրական նախագծերի վերաբերյալ ՀՀ հատուկ քննչական ծառայությունն առաջարկություններ ու դիտողություններ չունի:
	

	8. Քննչական կոմիտե
	06.10.2021

	
	N 01/22/65815-2021

	Քաղաքացիական օրենսգրքում փոփոխություններ և լրացումներ կատարելու մասին ՀՀ օրենքի և հարակից օրենսդրական նախագծերի փաթեթի վերաբերյալ դիտողություններ և առաջարկություններ չկան:
	

	9. Գլխավոր դատախազություն
	11.10.2021

	
	N  /20.3/14483-2021

	«Քաղաքացիական օրենսգրքում փոփոխություններ և լրացումներ կատարելու մասին» օրենքի և հարակից օրենսդրական նախագծերի վերաբերյալ առաջարկություններ չկան:

	

	10. Վարչապետի աշխատակազմի 
իրավաբանական վարչություն

	29.10.2021

	
	N 02/12.10/37555-2021

	1. Նախագծի 1-ին հոդվածի 2-րդ մասի համաձայն՝ ինքնակամ կառույցի քանդման (ապամոնտաժման) կարգը և ժամկետները սահմանվում են Կառավարության որոշմամբ, մինչդեռ սույն նախագծի անցումային դրույթներում կառավարության կողմից վերոնշյալ ենթաօրենսդրական ակտի ընդունման ժամկետը սահմանված չէ, ինչը չի բխում «Նորմատիվ իրավական ակտերի մասին» ՀՀ օրենքի 13-րդ հոդվածի 5-րդ մասի պահանջներից:

	1. Ընդուվել է
Նախագծում կատարվել է լրացում:

	11. Վարչապետի աշխատակազմի պետաիրավական վարչություն
	29.10.2021

	
	N 02/12.10/37555-2021

	1. Հայաստանի Հանրապետության քաղաքացիական օրենսգրքում փոփոխություններ և լրացումներ կատարելու մասին նախագծի վերաբերյալ (այսուհետ՝ նախագիծ) 
	 Նախագծի 1-ին հոդվածի 5-րդ մասով առաջարկվում է սահմանել, որ հողամասի սեփականատերն իրավունք ունի քանդելու իր հողամասում գտնվող ինքնակամ կառույցը՝ առանց դատարան դիմելու: Գտնում ենք, որ նման դրույթի ամրագրումը իմաստալից չէ, քանի որ միևնույնն է գործող կարգավորմամբ հողամասի սեփականատիրոջ կողմից իր հողամասում գտնվող ինքնակամ կառույցը քանդելու դատական կարգ նախատեսված չէ: 
	1. Չի ընդունվել
Նշված իրավակարգավորումը նախատեսվել է՝ ելնելով իրավական որոշակիության ապահովման, ինչպես նաև գործնականում հնարավոր տարընկալումներից խուսափելու  անհրաժեշտությունից:

	2. «Հայաստանի Հանրապետության քրեական օրենսգրքում» փոփոխություններ և լրացում կատարելու մասին օրենքի նախագծի վերաբերյալ (այսուհետ՝ նախագիծ)
[bookmark: _GoBack]Նախագծով առաջարկվում է քրեական պատասխանատվություն նախատեսել համայնքի ղեկավարի կողմից պետական կամ համայնքային սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում չկայացնելու կամ իր լիազորությունների շրջանակներում օրենսդրությամբ սահմանված կարգով ինքնակամ կառույցի քանդման (ապամոնտաժման) մասին որոշման կատարումը չապահովելու համար, որը կատարվել է նույն արարքի համար վարչական տույժ նշանակելուց և խախտումները վերացնելու վերաբերյալ ուժի մեջ մտած վարչական ակտը չկատարելուց հետո: Ընդ որում, նշված արարքի համար նախատեսվում է որպես պատիժ սահմանել տուգանք՝ նվազագույն աշխատավարձի երկուհազարհինգահարյուրապատիկից երեքհազարապատիկի չափով, կամ ազատազրկմամբ՝ մինչև մեկ տարի ժամկետով:  Սահմանադրությամբ ուղղակիորեն ամրագրված է, որ օրենքով սահմանված պատիժը, ինչպես նաև նշանակված պատժատեսակը և պատժաչափը պետք է համաչափ լինեն կատարված արարքին, որի պայմաններում խնդրահարույց է դառնում վերոնշյալ արարքի համար որպես այլընտրանքային պատժատեսակ ազատազրկման նախատեսումը՝  հաշվի առնելով, ինչպես արարքի առերևույթ ոչ շատ մեծ հանրային վտանգավորությունը, այնպես էլ համանման այլ արարքների համար գործող քրեական օրենսգրքում, որպես կանոն, ազատազրկում նախատեսված չլինելու հանգամանքը: Վերոգրյալով պայմանվորված, գտնում ենք, որ անհրաժեշտ է ծանրակշիռ հիմնավորել քննարկվող արարքի համար ազատազրկման ձևով պատժի սահմանման նպատակահարմարությունը:

	2. Չի ընդունվել
Հարկ է նշել, որ ներկայումս Քրեական օրենսգրքի 315.2-րդ հոդվածով քրեական պատասխանատվություն է նախատեսված պաշտոնատար անձանց կողմից  պետական կամ համայնքային սեփականություն հանդիսացող հողամասերի ինքնակամ զավթումը, ինչպես նաև շենքերի և շինությունների ինքնակամ կառուցումը կասեցնելու, կանխարգելելու ուղղությամբ օրենքով սահմանված կարգով միջոցներ չձեռնարկելու համար: Ընդ որում, նշված արարքի կատարման համար որպես այլընտրանքային պատժատեսակ նախատեսված է ազատազրկում մեկից երկու տարի ժամկետով և որոշակի պաշտոններ զբաղեցնելու կամ որոշակի գործունեությամբ զբաղվելու իրավունքից զրկում, առավելագույնը երեք տարի ժամկետով: Փաստորեն, ազատազրկումը որպես այլընտրանքային պատժատեսակ նախատեսելը օրենսդրի կողմից որդեգրվել է ավելի վաղ՝ նշված հանցակազմը նախատեսելիս: Հարկ է նշել, որ նախագծով առաջարկվում է  համայնքի ղեկավարի կողմից  նկարագրվող արարքի համար քրեական պատասխանատվություն նախատեսել առանձին հոդվածով՝ որպես այլընտրանքային պատժատեսակ նախատեսելով մինչև մեկ տարի ժամկետով ազատազրկումը, ինչը ավելի մեղմ սանկցիա է Քրեական օրենսգրքի 315.2-րդ հոդվածով նախատեսված սանկցիայի համեմատությամբ:

	3. «Հայաստանի Հանրապետության հողային օրենսգրքում փոփոխություններ և լրացում կատարելու մասին» օրենքի նախագծի վերաբերյալ (այսուհետ՝ նախագիծ)
Նախագծի ընդունման պարագայում անհրաժեշտություն է առաջանալու համապատասխան փոփոխություններ կատարել օրենսգրքի 7-րդ հոդվածի 14-րդ մասում՝ նախատեսված փոփոխությունների տրամաբանությանը համապատասխան: 

	3. Չի ընդունվել
Հողային օրենսգրքի 7-րդ հոդվածի կարգավորման առարկան վերաբերում է հողերի նպատակային նշանակությանը, հողատեսքերին և գործառնական նշանակությանը, հետևաբար, հաշվի առնելով, որ նշված դրույթով նախատեսված չէ ինքնակամ կառույցների օրինականացման հնարավորություն, ինչպես նաև այն հանգամանքը, որ Հայաստանի Հանրապետության քաղաքացիական օրենսգրքում փոփոխություններ և լրացումներ կատարելու մասին նախագծի անցումային դրույթներով նախատեսվել է մինչև օրենքն ուժի մեջ մտնելը կառուցված ինքնակամ կառույցները կարող են օրինականացվել գործող կարգավորումներին համապատասխան, կարծում ենք, որ նշված նորմում փոփոխություններ կատարելու անհրաժեշտությունը բացակայում է:

	12. Վարչապետի աշխատակազմի տեսչական մարմինների աշխատանքների համակարգման գրասենյակ
	29.10.2021

	
	N 02/12.10/37555-2021

	1. «Քաղաքաշինության մասին» օրենքում լրացում կատարելու մասին» օրենքի նախագծի 1-ին հոդվածի 1-ին կետով «Քաղաքաշինության մասին» օրենքի 26-րդ հոդվածում լրացվում են համապատասխան դրույթներ առ այն, որ Տեսչական մարմինը կայացնում է համայնքի վարչական սահմաններում գտնվող պետական սեփականություն հանդիացող հողամասում ինքնակամ կառույցի քանդման (ապամոնտաժման) մասին որոշում կամ իր լիազորությունների շրջանակներում օրենսդրությամբ սահմանված կարգով ապահովում է ինքնակամ կառույցի քանդման (ապամոնտաժման) մասին որոշման կատարումը, եթե համայնքի ղեկավարը տեսչական մարմնի կողմից կայացված՝ խախտումները վերացնելու վերաբերյալ ուժի մեջ մտած վարչական ակտում նշված ժամկետում համապատասխանաբար չի կայացրել համայնքի վարչական սահմաններում գտնվող պետական սեփականություն հանդիսացող հողամասում ինքնակամ կառույցի քանդման (ապամոնտաժման) մասին որոշում կամ իր լիազորությունների շրջանակներում չի ապահովել ինքնակամ կառույցի քանդման (ապամոնտաժման) մասին որոշման կատարումը:
	Գտնում եմ, որ Տեսչական մարմնի կողմից քննարկվող դրույթով նախատեսվող դեպքերում ինքնակամ կառույցի քանդման (ապամոնտաժման) մասին որոշում կայացնելը խնդրահարույց է, քանի որ քաղաքաշինության բնագավառում ինքնակամ շինարարության կանխարգելումը, կասեցումը և դրա հետևանքների վերացումը տեղական ինքնակառավարման մարմինների նպատակների և իրավասությունների շրջանակների տիրույթում է, իսկ տեսչական մարմինի նպատակն այս բնագավառում օրենսդրությամբ սահմանված պահանջների պահպանման ապահովման նպատակով վերահսկողության իրականցումն է: Վերահսկողության գործառույթի իրականացման շրջանակներում Տեսչական մարմինը չի կարող փոխարինել տեղական ինքնակառավարման մարմնին կամ իրացնել վերջինիս լիազորությունները: Տեսչական մարմնի վերահսկողության բովանդակությունը, ելնելով նաև «Տեսչական մարմինների մասին» օրենքի 6-րդ հոդվածի կարգավորումներից՝ խախտումները վերացնելու մասին վարչական ակտերի (հանձնարարական, կարգադրագիր, հրահանգներ և ցուցումներ) ընդունումը, պատասխանատվության միջոցների կիրառումը, վնասի կանխմանն ուղղված գործողությունների իրականացումն է, որը չի կարող վերածվել իրավասու մարմնի լիազորության փաստացի իրականացման: 

	1. Չի ընդունվել 
Քննարկվող դրույթով նախատեսված դեպքերում քաղաքաշինության բնագավառում վերահսկողություն իրականացնող տեսչական մարմնի (այսուհետ՝ Տեսչական մարմին) կողմից ինքնակամ կառույցի քանդման (ապամոնտաժման) մասին որոշում ընդունելը բխում է Տեսչական մարմինների մասին օրենքի 6-րդ հոդվածով նախատեսված  տեսչական մարմիններին վերապահված լիազորությունների շրջանակից: Մասնավորապես, ըստ նշված հոդվածի 1-ին մասի 1-ին կետի՝ տեսչական մարմնի կողմից իրականացվող լիազորությունների թվում է տնտեսավարող սուբյեկտների կողմից (հասկացությունը օրենսդրության տեսանկյունից ներառում է նաև տեղական ինքնակառավարման մարմինները) Հայաստանի Հանրապետության օրենքների և դրանց համապատասխան ընդունված նորմատիվ իրավական ակտերի պահանջների պահպանման նկատմամբ օրենքով սահմանված կարգով վերահսկողության իրականացումը, ներառյալ՝ օրենքով սահմանված դեպքերում և կարգով ստուգումների իրականացումը:  Հարկ է նաև նշել, որ նշված օրենքի 6-րդ հոդվածի 1-ին մասի 8-րդ կետի համաձայն՝ տեսչական մարմինը իրականացնում է նաև այլ լիազորություններ` Հայաստանի Հանրապետության օրենքներով սահմանված դեպքերում:
Վերոնշյալ իրավական նորմերի վերլուծության հիման վրա կարող ենք եզրակացնել, որ օրենքով նախատեսված հստակ դեպքերում Տեսչական մարմնի կողմից ինքնակամ կառույցի քանդման (ապամոնտաժման) որոշման ընդունումը և իր լիազորությունների շրջանակներում նշված որոշման կատարման ապահովումը բխում է Տեսչական մարմնի իրավական կարգավիճակից և գործունեության խնդիրներից և նպատակներից: 
Միաժամանակ, հաշվի առնելով նշված հարցի հայեցակարգային բնույթը, գտնում ենք, որ նպատակահարմար է այն քննարկման առարկա դարձնել համապատասխան նախարարական կոմիտեի նիստում:


	2. Միաժամանակ, հարկ է նշել, որ ինքնակամ շինության հետ կապված խախտումները Տեսչական մարմինը բացահայտում է Տեղական ինքնակառավարման մարմիններում ստուգումներ իրականացնելու արդյունքում, ուստի Նախագծով սահմանվող կարգավորումներից բխում է, որ Տեսչական մարմինը իրականացնելու է իր վերահսկողական գործառույթները /ստուգումները/ Տեղական ինքնակառավարման մարմիններում, սակայն խախտումներ հայտնաբերելու պարագայում պատասխանատվության միջոց է կիրառելու նաև համայնքի վարչական սահմաններում գտնվող պետական սեփականություն հանդիացող հողամասում ինքնակամ շինություն կառուցած երրորդ անձի նկատմամբ, ինչը համարում եմ խնդրահարույց:
	2. Չի ընդունվել
Նախագծում Տեսչական մարմնի կողմից համայնքի վարչական սահմաններում գտնվող պետական սեփականություն հանդիացող հողամասում ինքնակամ շինություն կառուցած երրորդ անձի նկատմամբ պատասխանատվության միջոց կիրառելու վերաբերյալ իրավակարգավորում նախատեսված չէ:

	3. Վերոգրյալից զատ, հարկ է նշել, որ խնդիրը հատկապես արդիական է գյուղական համայնքներում, որտեղ ինքնակամ շինությունները կարող են մեծ թիվ կազմել, իսկ Տեսչական մարմինը, ի տարբերություն համայնքների, չունի անհրաժեշտ մարդկային ռեսուրսներ, ինչպես նաև նյութական միջոցներ՝ գործնականում քանդման գործընթացն իրականացնելու համար:
	3. Չի ընդունվել 
Անդրադառնալով Տեսչական մարմնի կողմից քանդումն իրականացնելու համար անհրաժեշտ նյութական միջոցներ չունենալուն՝  հարկ է նշել, որ քանդումը (ապամոնտաժումը) իրականացնելու վերաբերյալ ընթացակարգը  կնախատեսվի Կառավարության որոշմամբ՝ հաշվի առնելով նաև կարծիքում ներկայացված դիտարկումը:

	4. Միաժամանակ, Նախագծով սահմանվող կարգավորումների համատեքստում որպես միջանկյալ լուծում առաջարկում եմ՝  
· Տեղական ինքնակառավարման մարմնում համապատասխան խախտումներ հայտնաբերելու պարագայում (Համայնքի ղեկավարը չի կայացրել ինքնակամ կառույցի քանդման (ապամոնտաժման) մասին որոշում կամ չի ապահովել որոշման կատարումը) դրանք դիտարկել որպես հիմք՝ Տեսչական մարմնի կողմից ինքնակամ շինություն կառուցած երրորդ անձի նկատմամբ համապատասխան վերահսկողություն, օրինակ՝ դիտարկում իրականացնելու համար,
· քաղաքացիներից, իրավաբանական անձանցից, անհատ ձեռնարկատերերից դիմում, իսկ պետական մարմիններից՝ գրավոր տեղեկատվություն ստանալու պարագայում օրենքով Տեսչական մարմնին հնարավորություն ընձեռել իրականցնել վերահսկողություն (դիտարկում) համապատասխան անձի մոտ, որի արդյունքում ինքնակամ կառույցի հայտնաբերման դեպքում վերջինս տվյալ տեղեկատվությունը կներկայացնի Տեղական ինքնակառավարման մարմնին՝ միաժամանակ ինքնակամ շինություն կառուցած երրորդ անձին ներկայացնելով խախտումները վերացնելու վերաբերյալ վարչական ակտ, և միայն
խախտումները վերացնելու վերաբերյալ ուժի մեջ մտած վարչական ակտում նշված ժամկետում Տեղական ինքնակառավարման մարմնի կողմից ինքնակամ կառույցի քանդման (ապամոնտաժման) մասին որոշում չկայացնելու կամ իր լիազորությունների շրջանակներում ինքնակամ կառույցի քանդման (ապամոնտաժման) մասին որոշման կատարումը չապահովելու պարագայում Տեսչական մարմնին վերապահել իրավունք համապատասխանաբար կայացնել որոշում ինքնակամ կառույցի քանդման (ապամոնտաժման) մասին և ապահովել ինքնակամ կառույցի քանդման (ապամոնտաժման) մասին որոշման կատարումը:
	Կարծում եմ, որ այս մոտեցումն ավելի համահունչ է նախագծերի փաթեթով հետապնդվող նպատակներին:



	4. Չի ընդունվել
Տեսչական մարմնի կողմից ինքնակամ շինություն կառուցած երրորդ անձի նկատմամբ վերահսկողություն իրականացնելու վերաբերյալ հարկ ենք համարում նշել, որ, չնայած ներկայացված առաջարկով ևս փաստվում է Տեսչական մարմնին ինքնակամ կառույցների վերացմանն ուղղված՝ Նախագծով նախատեսված իրավակարգավորումների սահմանման հնարավորությունը, այնուամենայնիվ, անմիջապես ինքնակամ շինություն կառուցած անձանց նկատմամբ վերահսկողություն իրականացնելու և ինքնակամ շինարարության կասեցման գործառույթը, ըստ Տեղական ինքնակառավարման մասին օրենքի 42-րդ հոդվածի 1-ին մասի 8-րդ կետի, ինչպես նաև Քաղաքաշինության մասին օրենքի 26-րդ հոդվածի, վերապահված է տեղական ինքնակառավարման մարմիններին:  Այս համատեքստում կարծում ենք, որ լիազորությունների կրկնությունից խուսափելու տեսանկյունից ընդունելի չէ նույն սուբյեկտի նկատմամբ վերահսկողություն իրականցնելու լիազորությունը ինչպես տեղական ինքնակառավարման մարմիններին, այնպես էլ Տեսչական մարմնին շնորհելը: Հարկ է նաև նշել, որ, ««Քաղաքաշինության մասին» օրենքում լրացումներ կատարելու մասին» օրենքի նախագծով առաջարկվում է կարգավորում, ըստ որի՝ համայնքի վարչական սահմաններում գտնվող պետական կամ համայնքային սեփականություն հանդիացող հողամասում ինքնակամ կառույց հայտնաբերելու դեպքում հողային պաշարների պետական կառավարման լիազոր մարմինները պարտավոր են այդ մասին Կառավարության սահմանած կարգով և ժամկետներում տեղեկացնել համապատասխան համայնքի ղեկավարին և տեսչական մարմնին: Փաստորեն, այս փուլում ինքնակամ կառույցի քանդման (ապամոնտաժման) որոշման կայացման և նշված որոշման կատարման ապահովման լիազորությունը վերապահված է համայնքի ղեկավարին, ինչը բխում է նաև տեղական ինքնակառավարման սկզբունքներից: Միևնույն ժամանակ, համայնքի ղեկավարի կողմից սեփական լիազորությունների չկատարման կամ ոչ պատշաճ կատարման  պարագայում համայնքի վարչական սահմաններում գտնվող պետական սեփականություն հանդիացող հողամասում ինքնակամ կառույցի քանդման (ապամոնտաժման) մասին որոշում կայացնելու կամ իր լիազորությունների շրջանակներում օրենսդրությամբ սահմանված կարգով ինքնակամ կառույցի քանդման (ապամոնտաժման) մասին որոշման կատարումը ապահովելու լիազորությունները  Տեսչական մարմնի կողմից իրականացվելու են տեղական ինքնակառավարման մարմինների նկատմամբ վերահսկողության շրջանակներում: Հետևաբար, ներկայացված առաջարկները չեն բխում գործող օրենսդրությամբ որդեգրված տրամաբանությունից: 

